
				ఈ పుట అచ్చుదిద్దబడ్డది
వ్యజనబంధలక్షణము


	ఉ.	
వృంతమునన్ ముఖాంఘ్రి లిఖియించి తదగ్రిమవర్ణ మాదిమం

బంతిమ మౌనటుల్ దళచయంబున మధ్యపదాక్షరంబులన్

బంతిగ వ్రాయఁగాఁ జరమపాదము ప్రాక్పద మొందు నీగతిం

బంతము మీఱఁగా వ్యజనబంధము భవ్యజనుల్ ఘటింపుఁడీ



	 50


ఘంటాబంధలక్షణము


	మ.	
పిడి నూర్థ్వాదిగ నాదిపాదలిపులం బెంపొందఁగా వ్రాసి పై

డుగుల్ రెండును రెండుప్రక్కలను ఘంటాకారముఁ జుట్ట నే

ర్పడరంగా లిఖియింపఁగాఁ జరమపాదార్ణంబు లూర్థ్వంబుగా

నడుచుం బ్రాథమికాంఘ్రిరూపమున ఘంటాబంధమం దంటుచున్

నాగస్వరబంధలక్షణము


	మ.	
అతిచిత్రంబుగఁ బూర్వఖండమునఁ బూర్వాంఘ్రిం బొసంగించి సం

ధితలస్థాక్షర మాద్యమంత్యముగ నేంతేనింతగా మధ్యప

ద్ద్వితయం బుత్తరఖండమం దిడఁగఁ దుర్యం బాద్యమై తోఁచు నీ

గతి నాగస్వరబంధమం దమలరం గావింప నర్హం బగున్

కాహళబంధలక్షణము


	మ.	
అల నాగస్వరబంధమందుఁబలె నాద్యాంఘ్రిం బ్రతిష్టించి య

వ్వలిఖండంబున రెండుపాదములు సాఁబాలేగిరా వ్రాయఁగాఁ

దొలియంజం జరమాంఘ్రి గుప్తమగు నీతోయంబుగాఁ జేయఁ గా

హళబంధంబు ప్రబంధకర్తృబిరుదంబౌ యంద మొందుందగన్

శంఖబంధలక్షణము


	మ.	
ఘనశంఖాకృతిగాఁ బ్రదక్షిణపురేఖల్ దీర్చి పూర్వార్ధమం

దు నెఱిం బూర్వపదంబుఁ బైకి నెఱపం దుర్యాంఘ్రియుం గూడ నం

దె నిగూఢం బగుఁ గ్రిందుగా నుపరిసంధిస్థాక్షరం బూఁతగాఁ

జను నర్ధభ్రమకంబు లౌచుఁ బెరయంజల్ శంఖబంధంబునన్

శలభబంధలక్షణము


	ఉ.	
ఆనన లోచనాస్య నయనా వటు పృష్ఠ తదగ్రపృష్ఠ సం

స్థానములందుఁ బ్రాక్పదము తచ్చరమార్ణము రాకపోకలన్

మానక నాల్గుపాదముల మధ్యపదంబులు రెండుఁ దుర్య మా

పై ననులోమతన్ శలభబంధమునం దొలికాలునై తగున్

కమఠబంధలక్షణము


	ఉ.	
ఆదిపదాంత్యపాదముల యక్షరముల్ మఱి మధ్యమాంఘ్రియం

దాదిమతుర్యముల్ చరమ మైక్యము నొందునటుల్ ముఖాక్షికం

ఠాదిగఁ జుట్టివచ్చుగతి నచ్చపువృత్తము కచ్ఛపాకృతిం

బాదుకొనంజుమీ కమఠబంధ మగుం గ్రమగుంభనంబునన్

పాఠాంతరము


	ఉ.	
పాదచతుష్కపుచ్ఛముఖభాసురకచ్ఛపరేఖలందు వ

క్త్రాది గనిష్టవృత్తము మహత్తరయత్నమునన్ లిఖింపఁగాఁ

బ్రోదిగ మస్తకాంఘ్ర్యవటుపుచ్ఛగవర్ణము లేడుమూఁడు సం

వాదములౌ నిదే కమఠబంధ మగున్ జనరంజనంబుగాన్

